
	క.	
అన విని చంద్రుఁడు జనకుని

పనుపున సంతస మెసంగ భాసురవిద్యా

ఖని యగుగీష్పతిపాలికిఁ

జని ప్రణమిల్లుటయు నతఁడు సమ్మద మలరన్.

	ఉ.	
మైత్రి యెలర్ప నీ ట్లను కుమారక! సారెకు సచ్చరిత్రుఁ డౌ

యత్రికి సేమమా కుశలమా యనసూయకు నీకు మేలె లో

కత్రయపందనీయులు సుఖస్థితులే భవదగ్రసోదరు

ల్చిత్రము నీదురాక సవిశేషముగా నెఱిఁగింపు నావుడున్.

మాతలిదండ్రు లన్నలును మాతలిసారథికార్చనీయ! సం

ప్రీతిగ నున్నవా రచట మీచరణాంబుజ సేవఁ జేయ న

న్నీతఱిఁ బంపఁగా నెలమి నే నిట వచ్చితి నన్ను శిష్యుని

న్నీతనుజాతురీతిని వినీతుని గా నొనరించి ప్రోవవే.

ఒజ్జలు నిర్జరావళికి నుజ్జ్వలబుద్ధి సమృద్దు లెంతయున్

సజ్జను లిజ్జగంబునను సన్నుతి గాంతురు మీర లట్టిమీ

పజ్జను జేరి యొజ్జ గని భక్తి యొనర్చుచు విద్య నేర్చిన

న్మజ్జననంబు సార్థము నమజ్జనతావన! లోకపావనా!

	శా.	
మీచెంత న్బహువేదశాస్త్రపఠన న్బెక్కండ్రు విద్వాంసు లై

వాచోయుక్తిపటుత్వ మొందిరి గదా వారంద ఱౌ నౌ ననన్

ధీచాతుర్యము మించ శాస్త్రముల నర్థి న్నేర్చి యుష్మద్దయా

సాచివ్యంబునఁ బేరుఁ బ్రౌఢియుఁ బ్రతిష్టారూఢియు న్గాంచెదన్.

	క.	
సదమలగురువిశ్వాసము

త్రిదశులు మనుజులును మెచ్చ ధృతి మీయొద్దన్

జదివెద మీపరిచర్యను

నొదవెద తుదఁ గీర్తిఁ దెత్తు నురుతరలీలన్.

	మ.	
అనిన న్సంతస మంది గీష్పతి కుమారా! యత్రిగర్భంబున

న్జననం బొందిననీకు నీవినయము న్సౌజన్యమర్యాదవ

ర్తన మంచన్మధురోక్తులుం దలఁప వింత ల్గావు రాజత్కళా

ఖని వై యొప్పెడినీవు శిష్యుం డగు భాగ్యం బెన్న సామాన్యమే.

	క.	
పదునెనిమిదివిద్యలు నినుఁ

జదివించెద వేయు నేల జగముల నెందున్

